Emenda BNG  á Proposta de Orzamentos do Concello de Vilagarcía - 2004

Emenda

Presuposto Xeral de Ingresos e Gastos

Concello de Vilagarcía – 2004

proposto pola Xunta de Goberno Local

O Grupo Municipal do Bloque Nacionalista Galego, á vista da proposta efectuada pola Xunta de Goberno Local referida ao Orzamento de Ingresos e Gastos previsto para o exercicio económico de 2004 no Concello de Vilagarcía de Arousa, incluíndo tamén os específicos da Fundación Pública de Servicios Deportivos Municipais; a medio da presente “emenda” global efectúa, xunto á valoración que se considera pertinente ao efecto, diferentes propostas alternativas que se deducen sin dificultade do texto e, como tales, deben considerarse, en cada caso, emendas parciais á proposta inicial do Goberno Local. 

Anímanos a vontade de contribuir, dende o diálogo con tódolos grupos políticos que forman parte da Corporación municipal, á procura dun acordo que resulte beneficioso para tódolos cidadáns de Vilagarcía, antepoñendo este interese –o dos cidadáns- como eixo das propostas, abertas e respetuosas con outros criterios que, sen dúbida, xurdirán dentro do proceso de aprobación en curso.

En todo caso, diante dun proceso de reflexión e debate que, entendemos, está aberto á incorporación tamén de opinións e criterios doutros grupos políticos que se irán manifestando con diferente alcance no transcorrer do proceso plenario de adopción de acordos, o presente documento non esgota o dereito que, lóxicamente, reservamos a respecto de emitir opinión ou proposta nova, e mesmo adaptar si fose o caso as que agora manifestamos inicialmente, sobre os seguintes aspectos:
I

Trámite Legal:

Tempo de presentación, tempo de aprobación

Resulta evidente o incumprimento dos trámites legais que deben respetarse na elaboración e aprobación do Orzamento Xeral previsto para o ano 2004.


Así, e polo que respecta ó procedemento de elaboración e aprobación, o artigo 168 do Real Decreto Lexislativo 2/2004, de 5 de marzo, polo que se aproba o texto refundido da Lei Reguladora das Facendas Locais, e o artigo 18 e seguintes do Real Decreto 500/1990, de 20 de abril, establecen que o Presidente da Entidade formará o orzamento xeral e  remitiráo, “informado por Intervención e cos anexos e documentación complementaria detallados no apartado 1 do artigo 166 e no presente artigo”, ó Pleno da Corporación antes do día 15 de outubro para a súa aprobación, emenda ou devolución.

No citado texto legal se estipula que antes da referida data e xunto co presuposto xeral deberase remitir os anexos detallados no artigo 166 e que son os seguintes: 

a) Os plans e programas de inversión e financiación que, para un prazo de catro anos, poderán formula-los municipios e demáis entidades locais de ámbito supramunicipal.

b) Os programas anuais de actuación, inversións e financiación das sociedades mercantís de cuxo capital social sexa titular único ou partípe maioritario da entidade local.

c) O estado de consolidación do presuposto da propia entidade co de tódolos presupostos e estados de previsión dos seus organismos autónomos e sociedades mercantís.

d) O estado de previsión de movementos e situación da deuda comprensiva do detalle de operacións de crédito ou de endebedamento pendentes de reembolso ó principio do exercicio, das novas operacións previstas a realizar ó longo do exercicio económico, con distinción de operacións a corto prazo, operacións a longo prazo, de recurrencia ó mercado de capitales e realizadas en divisas ou semellantes, así como das amortizacións que se prevén realizar durante o mesmo exercicio.

Así como a documentación descrita no apartado 1 do artigo 168 no que se establece que “O orzamento da entidade local será formado polo seu presidente e a él haberá de unirse a seguinte documentación:

a) Memoria explicativa do seu contido e das principais modificacións que presente en relación co vixente.

b) Liquidación do orzamento do exercicio anterior e avance da do corrente, referida, ó menos, a seis meses de exercicio corrente.

c) Anexo de persoal da entidade local.

d) Anexo das inversións a realizar no exercicio.

e) Un informe económico-financiero, no que se expoñan as bases utilizadas para a evaluación dos ingresos e das operacións de crédito previstas, a suficiencia dos créditos para atender o cumprimento das obrigacións esixibles e os gastos de funcionamento dos servicios, e, en consecuencia, a efectiva nivelación do presuposto”.

Incúmprese, pois, o prazo máximo legalmente previsto para a súa remisión ó Pleno da Corporación e aprobación inicial.

En canto á súa aprobación definitiva, é igualmente evidente o incumprimento do artigo 169 do Texto Refundido da Lei Reguladora das Facendas Locais, artigo 150 da lei 7/1985, do 2 de abril, reguladora das Bases de Réxime Local e do artigo 20 do RD 500/1990, de 20 de abril, en canto indican que a aprobación definitiva do orzamento xeral polo Pleno da Corporación haberá de realizarse antes do día 31 de decembro do ano anterior ó do exercicio no que deba aplicarse.


Non cabe dúbida, de que unha vez máis  deixouse transcorrer con creces o prazo máximo legalmente previsto a tal efecto.


É necesario rectificar esta práctica, repetida neste e nos pasados exercicios orzamentarios. O Concello como parte da Administración máis próxima aos cidadáns debe ser “exemplar” no cumprimento estricto dos principios legais. 

II 

Omisión de Acordos Plenarios que poden modificar a previsión orzamentaria

Na sesión celebrada polo Concello Pleno, de 29 de xaneiro de 2004; no ponto SEXTO da Orde do Día, abordouse a “Aprobación, se procede, da alleación sobrante de Vía Pública na Rúa Arapiles”.  Así, na Acta da xuntanza plenaria, indícase que pola Sra. Secretaria dáse lectura ó dictame emitido pola Comisión Informativa de Obras Públicas, Urbanismo e Medio Ambiente, en sesión celebrada o día 26 de xaneiro de 2004, do seguinte teor:

“Dáse conta do expediente tramitado en relación coa solicitude da entidade PROMOVALIÑAS S.L. de alleación ó seu favor dunha parcela sobrante de vía pública na Rúa Arapiles, resultante da nova aliñación prevista no Plan Xeral de Ordenación Municipal en relación coa aliñación real da edificación existente con anterioridade, cunha superficie de 10,48 m2  e dáse conta, así mesmo, dos informes dos Servicios Técnicos Municipais, que valoran a parcela sobrante na cantidade de 9.864,41€, valoración que foi aprobada pola Xunta de Goberno Local, en sesión de data 19 de xaneiro de 2004 e que foi aceptada pola entidade solicitante, e do Departamento de Urbanismo do que resulta, que conforme ó establecido no artigo 115 do Regulamento de Bens das Entidades Locais (RD 1372/1986, de 13 de xuño), as parcelas sobrantes serán alleadas por venda directa ó propietario ou propietarios colindantes ou permutadas con terreos dos mesmos, sendo no presente caso o único propietario colindante coa parcela sobrante a entidade solicitante PROMOVALIÑAS S.L.”...

Finalmente, polo Pleno corporativo, 

“ACÓRDASE: 

Aproba-la alleación da parcela sobrante de vía pública situada na Rúa Arapiles, cunha superficie de 10,48 m2 , a favor de PROMOVALIÑAS S.L., pola contía de de 9.864,41€”.

Para o grupo Municipal do BNG resulta evidente que, no momento da elaboración do Orzamento; e, polo menos, no da súa presentación para ser aprobado; existe certeza da previsión de ingreso que na súa clasificación, ao noso xuizo, corresponde efectuar deste xeito:

	
	Código
	Concepto orzamentario

	Capítulo


	6
	Enaxenación de investimentos reais

	Artigo


	60
	De Terreos

	Concepto


	602
	Parcelas

	Subconcepto


	602.00
	Parcelas sobrantes de vía pública


A previsión que se propón na “partida” antes referida (602.00 – Parcelas sobrantes de vía pública) é de SEIS (6) EUROS. É dicir, unha das moitas “dotacións orzamentarias” que carecendo de previsión concreta, inclúe a modo de “partida aberta” unha moi pequena previsión para facilitar a posterior tramitación de Expediente de Modificación de Crédito para o caso de que se produciran movementos, non previstos no Orzamento inicial. 

Debemos entender que, en principio, existe un erro de previsión que resulta necesario rectificar no proceso de aprobación, efectuando a modificación que a seguir se propón:

	Acción
	Importe €
	Xustificación



	Incorporar
	9.864,41
	É o importe que se corresponde co Acordo plenario de 29-1-2004



	Eliminar
	6
	Previsión anterior, ficticia por non corresponder con datos probables



	Resultado concepto
	9.864,41
	Importe que, neste caso, tamén afecta ao Capítulo (6)




III 

Discrepancia na clasificación de determinadas partidas orzamentarias

De forma moi limitida, queremos propoñer unhas concretas modificacións, máis alá de expresar, tamén, a necesidade de modificar o xeito documental de presentar a proposta orzamentaria anual, tanto para súa valoración polos representantes da cidadanía que conformamos a Corporación, como especialmente para a propia cidadanía á que nos debemos, coa finalidade de que esta poida ser actora no proceso de coñecemento, debate e comprensión da vida económica e financieira do Concello; que é o que representan os orzamentos anuais, a máis de ser unha proposta de actuación política. E dicir, consideramos necesario empregar en Vilagarcía formas de presentación dos orzamentos que veñen constituíndo práctica normal noutros concellos, adaptando a súa “presentación” a formas moito máis comprensibles. Sen embargo, creemos que agora non procede aínda este debate, senon que a proposta especifica que sometemos á consideración é a que segue:

1

Modificación e desglose da previsión para FESTAS (240.405 €)

Nas Bases de Execución do Orzamento Municipal para o exercicio de 2004 (Base 4ª)  establécese:

“Para a confección do Presuposto, aplicouse a estructura funcional-económica aprobada pola Orde do 20 de Setembro de 1989 do Ministerio de Economía e Facenda.

En consecuencia, os créditos incluídos no Estado de Gastos do Presuposto, preséntanse co seguinte detalle:

· Clasificación funcional a nivel de SUBFUNCIÓN.

· Clasificación económica a nivel de CONCEPTO OU SUBCONCEPTO.

A partida presupostaria, que a súa expresión cifrada constitúe o crédito presupostario, ven definida pola conxunción das clasificacións funcional e económica.

O rexistro contable dos créditos, das súas modificacións e das operacións de execución do gasto, realizarase sobre a partida presupostaria antes definida”

Así, nos capítulos económicos nos que se agrupan os distintos gastos, entre outros distinguimos:

· Capítulo 2: Gastos de bens correntes e servicios. Este capítulo comprende os gastos en bens e servicios necesarios para o exercicio das actividades realizadas directamente pola Entidade local que non produzan un incremento do capital ou do patrimonio público.

· Capítulo 4: Transferencias correntes. Comprende os créditos para aportación por parte da Entidade local, sin contrapartida directa dos axentes receptores, e con destino a financiar operacións correntes. 

A proposta orzamentaria, de gasto, que se presenta á consideración, para aprobación polo Pleno corporativo, responde ao seguinte esquema:

	Clasificación
	Código
	Denominación



	Subfunción
	451
	Promoción e difusión da Cultura



	Capítulo
	4
	Transferencias correntes



	Artigo
	48
	A familias e institucións

sin fins de lucro

	Concepto
	489
	Outras transferencias



	Subconcepto
	489.01
	Festexos populares




Sen embargo, no seu importe (240.405 €) inclúese, de forma mesturada, unha previsión que non podemos coñecer no seu detalle para ser, realmente, transferida a determinadas entidades (Comisións cidadás) organizadoras de Festas en diferentes lugares do municipio, xunto con outra parte (creemos que a meirande parte, agora ben tampouco podemos coñecer o seu importe) que se vai utilizar exclusivamente para as Festas Patronais de Vilagarcía (Santa Rita e San Roque).

Así, pois, no apartado de Rogos e Preguntas (9) da sesión plenaria de 25 de marzo de 2004, na Acta da xuntanza recóllese o  seguinte:

“ O Sr. Castro Ratón (BNG) pregunta sobre as previsións do goberno para a organización das Festas de Santa Rita.

Contesta o Sr. Alcalde (dicindo) que as festas as organizará a Concellería de Cultura, e os pagos faranse a través da Intervención Municipal”

Esta resposta do Sr. Alcalde, é unha confirmación máis da vontade declarada, e firme, asumindo a organización das Festas de Vilagarcía, en tódolos seus aspectos, directamente polo Concello. Nada que comentar a este respecto. Sen embargo, a decisión tomada sí é determinante na clasificación do gasto, da parte do gasto que lle corresponda dentro da previsión dos 240.405 € Dende o BNG consideramos que, á parte que resultase no desglose para as Festas Patronais, corresponderíalle a seguinte previsión

	Clasificación
	Código
	Denominación



	Subfunción
	451
	Promoción e difusión da Cultura



	Capítulo
	2
	Gastos Bens Correntes



	Artigo
	22
	Material, suministros e outros



	Concepto
	226
	Gastos diversos



	Subconcepto
	226.NN
	Festas da Cidade




Na avaliación técnico-formal da proposta, certamente estamos a partir da premisa que resulta básica para entender o tema; e dicir, que a previsión sexa para ámbalas duas finalidades: Festas Patronais e Festas Parroquiais. De resultar que é exclusivamente para o primeiro dos casos, so procedería modificar a clasificación, non o desglose. 

En términos políticos, non optamos por elevar proposta algunha sobre o desglose. Eso sí, reiteramos a nosa petición de abordar a elaboración dunhas normas ou criterios que permitan adoptar unha política de axudas, incluída a dotación directa para a organización das Festas da Cidade, que sexa xusta, equilibrada e, sobre todo, previamente coñecida polos axentes cidadáns á hora de abordar a petición de axudas ao Concello.

Finalmente, tamén debemos manifestar que non atopamos referencias concretas na previsión orzamentaria dos ingresos por “carruseis, barracas de feira e outros” derivados dos previsibles ingresos (9.000 € na edición de 2002, a última da que temos coñecemento toda vez que non foi presentada a correspondente ao pasado ano 2003; en cifras aproximadas).

2

Modificacións propostas 

polo Consello de Contas de Galicia

No INFORME DE FISCALIZACIÓN
 do Concello de Vilagarcía de Arousa, correspondente ao pasado exercicio 2000, efectuado polo Consello de Contas de Galicia, entre outras moitas consideracións afirma:

“Taxas e outros ingresos...

a) Taxa de mesas e cadeiras

Contabilizáronse dereitos recoñecidos simultáneos ó ingreso por importe de 289.240 pesetas no subconcepto 31109 “Taxa de mesas e cadeiras”, que se deben rexistrar no subconcepto 31104 “Taxa por ocupación da vía pública” ó tratarse de ingresos desta natureza proponse ó Concello a súa reclasificación.

...e) Taxa por subministración de auga

O servicio de abastecemento de auga xestiónase de forma indirecta, mediante concesión, pola empresa Espina e Delfín, SL. O Concello non rexistra os ingresos por aplicación ós aboados das correspondentes tarifas e tampouco se contabiliza o canon a percibir pola Entidade Local. Neste subconcepto 31204 “Taxa por subministración de auga”, o Concello rexistra exclusivamente fianzas recibidas en concepto de garantía polo contrato de subministración de auga, que pola súa natureza, se deberían contabilizar en conceptos non orzamentarios.”

Á vista da documentación entregada aos grupos, semella que non foron asumidas as propostas establecidas polo Consello de Contas de Galicia, ou polo menos que precisan seren explicadas a respecto da súa posición de criterio. 

IV

Erro aritmético no cálculo


Detectamos un erro, non relevante, por importe aparente de 300 euros  correspondente á, sorprendente, falla de cálculo (suma) da previsión incluída para TRANSPORTES (432.223) no apartado de gasto da Subfunción de URBANISMO E ARQUITECTURA (432).


A cifra de gasto, exprésase de forma que apartentemente non é recoñecida pola función de cálculo do programa informático de contabilidade  orzamentaria (na forma gráfica 300,,00.00).


Lóxicamente, procede rectificar axustando a cifra que realmente se pretende incluir na previsión; ou, no seu caso, proceder a súa eliminación.

V

Utilización do Idioma Galego

Nos documentos contables non se utiliza, en tódolos casos, o idioma galego, por máis que reiteradamente se teña comprometido, tamén neste campo de xestión, a efectiva práctica de “normalización lingüística” que ten asumido por acordo da corporación plenaria, como pauta de comportamento xeral na redacción e presentación da totalidade dos documentos administrativos, entre eles de forma especial os dirixidos ao ámbito interno dos órganos de goberno. 

VI

Plano de Investimentos


A “vontade de negociación” que ten declarado o Goberno local a respecto dos restantes grupos políticos que conforman a Corporación, choca radicalmente coa presentación dunha proposta orzamentaria, xa pechada. Este aspecto é moito máis grave, coma condicionante, no que respecto ao Plano de Investimentos que, ademáis, ven precedido dunha serie de anuncios, no trascorrer do tempo, sobre iniciativas adoptadas ou comprometidas de forma explícita polo propio Goberno. É obvio que unha auténtica negociación debe comezar por establecer prioridades, criterios e obxectivos moito antes de presentar proposta concreta algunha. Políticamente, ¿é posible opoñerse a calquera das iniciativas que se inclúen no Plano de Investimentos?. Obviamente, non. Agás algun caso puntual no que cabe discutir sobre a “prioridade” máis que sobre a necesidade da propia proposta (009/04 – Asistencia Técnica á Creación da Imaxe e da Identidade Corportiva). 


Lóxicamente, “tódalas propostas que están incluidas no P.I., son necesarias”; e, tamén creemos estar todos de acordo en que “non están incluidas tódalas propostas que é necesario executar”. Aquí, nesta vontade compartida de “facer máis”, estamos condicionados pola capacidade de recursos que, certamente, son ben limitados. Na práctica só cabe unha única vía para incrementar o investimento:  recorrer ao maior endebedamento. Nós consideramos esta opción como non desexable; aínda aceptando que a outra postura é lícita. Además, ¿cánto máis poderíamos endebedar ao Concello?.


Asumindo como válido o criterio exposto polo Interventor Municipal no informe que acompaña á proposta  de Operación de Crédito a tramitar para  financiar o Plano de Investimentos 2004 (Capítulos 6 e 7 dos Ingresos), a situación actual presenta o seguinte cadro, referido a 31-12-2003:

	Capital Vivo da Débeda
	15.748.975 €



	Porcentaxe  C.V.-Dereitos Correntes


	93,43  %



No plano teórico, aínda quedaría unha marxe de endebedamento de aproximadamente un 16,57 % ; é dicir, 2.793.113 €. Sen embargo, non podemos esquencer que na sesión plenaria de 25-3-2004 aprobouse a carencia dun determinado préstamo por importe de 532.604 €, nunha operación de tesourería para afrontar o financiamento do Expediente de Créditos Extaxudiciais correspondentes aos anos 2001 e 2002.  Todo fai pensar que se teña que recorrer a esta vía, tamén para os que procedan do exercicio do 2003; que descoñecemos a día de hoxe na súa cuantía.


A tramitación de novo préstamo por importe de 1.997.055 €, para financiar os capítulos de investimentos do Orzamento de 2004, deixa nunha situación de práctica igualdade a situación financeira de endebedamento, existente a 31 de decembro de 2003.


Entendemos así, baixo esa aparente política de grande prudencia no nivel de endebedamento, a proposta (aparentemente tan desequilibrada, polo que representa de “hipoteca” para futuros Planos de Investimento) que contén  o Expediente de Gastos Plurianuais, que reflicte o seguinte cadro de gastos futuros:

	Exercicio
	Importe €

	2004
	951.717

	2005
	1.849.039

	2006
	1.771.991

	2007
	300.000



É obvio que, sumando a concentración de vencementos ocasionada pola práctica reitarada ao recurso de sucesivas “moratorias” na utilización do Crédito Bancario Vivo, xunto á grande concentración de gasto comprometido, os vindeiros exercicios van limitar moi gravemente a capacidade dos investimentos que se pretendan efectuar.  Véxase, neste aspecto, o comportamento que ven seguindo o financiamento do proceso inversor.

	Invest.+ Tr.Cap. Desglose
	
	2001
	2002
	2003
	2004

	Aportación municipal
	
	         2.209.152     
	         2.356.461     
	         2.852.058     
	         2.721.689     

	Recursos de outras Admons.
	
	            916.286     
	            615.431     
	            706.874     
	         1.181.994     

	Total
	
	         3.125.438     
	         2.971.892     
	         3.558.932     
	         3.903.683     


Expresado, na súa porcentaxe sobre o importe total do investimento:

	Invest.+ Tr.Cap. Desglose Porc.
	
	2001
	2002
	2003
	2004

	Aportación municipal
	
	70,68
	79,29
	80,14
	69,72

	Recursos de outras Admons.
	
	29,32
	20,71
	19,86
	30,28


Co seguinte desglose por fontes de financiación (peso relativo)

:

	Invest.+ Tr.Cap. Porcentaxe
	
	2001
	2002
	2003
	2004

	PRESTAMO 
	
	67,30
	70,72
	58,18
	51,16

	Réximen XERAL
	
	3,38
	0,69
	2,26
	0,86

	Conv. Urbanísticos
	
	0,00
	0,00
	14,23
	17,70

	Ventas parcelas 
	
	0,00
	7,88
	5,47
	0,00

	Subv.Deputación
	
	17,63
	16,46
	8,31
	16,66

	Subv.Xunta Galicia
	
	7,84
	4,25
	11,55
	0,87

	Transferencias Fa+Mancom.
	
	3,85
	0,00
	0,00
	12,74


Non cabe moita marxe de manobra.  Só cabe priorizar atinadamente.

1

Proposta BNG 

de Iniciativas Estratéxicas

Humanización da Cidade

Estudo e proxectos que permitan á recuperación para uso pola cidadanía no espazo do centro urbán e área do Casco Histórico, incluíndo a proposta de remate do Paseo Marítimo a Vilaxoán e a posta en valor cidadán da Enseada de O Rial, logrando a súa inclusión nas Zonas de Protección Medioambiental da Comunidade Galega.

Peirao do Ramal

Estudo e propostas que permitan, coa necesaria colaboración e apoio económico aos proxectos por parte doutras Administracións (Xunta – Estado) coa finalidade de  recuperar o seu uso para disfrute da cidadanía, así como para crear un marco local de alto valor na conquista dun turismo de calidade. Para o BNG, é necesario incluir unha obra de carácter cultural ( Aquarium – Museo das Rías) que pase a ser o “emblema” que proxecte a nosa imaxe no futuro.

Bamio – Carril

Elaboración dun Plano cuatrianual que permita a construcción de beirarrúas dende Bamio-O Pedroso ata Carril- A Rosa.

2

Propostas BNG 

de Inclusión ou Compromiso de Realización con cargo ao Plano de Investimentos - 2004

( ou, no seu caso, inclusión no do exercicio 2005)

Castrogudín: 

1) Obras de remate e dotación de mobiliario do Centro Cultural, e do seu entorno incluindo un pequeno parque de recreo infantil. 

2) Obra de restauración e mellora do muro de contención que soporta o Camiño de Quintandona.

A Florida: 

Obra de adecuación da canle soterrada pola que fluen as augas pluviais, tanto do regato coma do entorno urbán, coa realización de 

1) Avaliación, estudo e proxecto que permita modificar o seu percorrido actual para que este, na súa totalidade, utilice a canalización baixo a vía pública, afastandoo do interior dos inmobles; e 

2) Realización de pequena obra de mellora da entrada do canle, colocando reixa que impida a cinculación de maleza e outros obxectos que poidan obstruir a canle no seu percorrido canalizado. 

Faxilde-Renza:
1) Camiño Mingoliña: Pavimentación do tramo que vai da Rúa do Xogo ata Renza (250 m.), coa realización do proxecto que desenrole o informe do Enxeñeiro Municipal, de 1 de outubro de 2003; e 

2) Arranxo do Paso interior no Camiño a Pedramugueira, degradado coa construcción da nova estrada VR Vilagarcía-Cambados

Vilaxoán: 

1) Construcción de nova balaustrada na rúa Preguntoiro, no marco da actuación xa prevista na Praia Preguntoiro ( 38/04-Acond.Praia Preguntoiro) para igualar en materiais e forma a existente no Parque do Centenario-TIR, Parque da Praia Compostela e Beiramar de Carril; e 

2) Travesía da rúa Benigno Santos: Dotación do servicio de rede xeral de auga e saneamento.

A Xunqueira – A Lomba :

1) Rúa García Lorca, acondicionamento da beirarrúa de xeito que unha das duas permita a circulación de peons con carriños de bebé; e 

2) Rúa Matosinhos, acondicionamento da beirarrúa e mellora do entorno do "antigo Matadoiro".

Cornazo: 

Av. Agustín Romero, cruce Av. Matosinhos, acondicionamento do entorno "Monumento de irmanamento coa cidade de Matosinhos"

O Piñeiriño: 

Obras de mellora do parque, actuando sobre a zona de xogos e, tamén, creando unha área de esparcemento dotada dunha "carballeira".

Biblioteca Municipal: 

Equipamento informático para lectura de libros electrónicos e diverso material audiovisual, fondo bibliográfico e conexión á rede "internet" para consultas relacionadas coa súa función.

Rubiáns de Arriba: 

Camiño a Estromil, dotación de alumeado público.

Carril-Trabanca Sardiñeira:

Xestión de terreos para facilitar a colocación de postes con amplificadores de sinal de Televisión (Retevisión-TeleSalnés). Esta problemática tamén se detecta noutras áreas do Concello (p.e., CASTROGUDIN)

Acondicionamento e accesibilidade en beirarrúas (08/04): 

Actuación na rúa López Ballesteros para colocar elementos físicos que impidan o aparcamento de vehículos na beirarrúa utilizada polos afiliados á ONCE que deben realizar o percorrido a diario na súa función de "vendedores"

Paseo Marítimo a Carril:

Colocación de máis bancadas para sentarse, no tramo que vai entre o miradoiro (balcón de madeira sobre a ría) ata o Parque da Compostela.

Estas propostas acomódanse, ao noso xuizo de forma equilibrada, á limitación política provocada pola presentación dunha proposta pechada, permitindo a súa realización por conta de partidas globais ou coa mobilización do crédito que non impida a realización de tódalas propostas concretas que recolle o Plano de Investimentos – 2004.

No futuro é necesario modificar o procedemento de reflexión, abrindo o proceso moito antes de concretar a proposta dun Plano definido en detalle. 

VI

Orzamentos Participativos
Propostas BNG

A participación social é o alicerce da política municipal, o medio para facer a acción de goberno o máis acaída posíbel ás demandas e necesidades da poboación e, ao mesmo tempo, acadar o apoio social necesário para a sua realización. Xa que logo, non se limitará á consulta

prévia sobre os proxectos municipais en calquer área de goberno, senón que procurará implicar no posíbel aos colectivos sociais interesados na sua elaboración e execución, a través dos mecanismos máis idóneos en cada caso. Trátase do que na práctica coñecemos por “Orzamentos Participativos”

Consello Económico e Social: 

Dotación dun investimento de 6.000 euros para a realización dun ciclo de conferencias e debates (Forum Vilagarcía), coa publicación posterior de conclusións, que permitan abordar a futura elaboración dun Plano Estratéxico Local (PEL) na liña de traballo que veñen seguindo diferentes cidades de Galiza; actuación, ademáis, que conta normalmente coa colaboración de varias entidades públicas e privadas. O obxectivo final estará orientado á continuación dos traballos que permitan materializar o P.E.L.; posteriormente nunha "Axenda" de actuacións, válidas na orientación futura do proceso de desenvolvemento económico e social, con implicación de tódolos axentes sociais.

Consello Municipal da Muller: 

Emitirá parecer sobre as propostas de "actividades de formación da muller" (36.000 euros) e, tamén, criterios a respecto das transferencias de "asesoramento á muller" (6.000 euros). Informará sobre o funcionamento dos Servicios de Atención ás Mulleres.

Consello Escolar Municipal: 

Emitirá parecer sobre as propostas dos "Programas de educación" (24.000 euros) e, tamén, criterios a respecto das "transferencias" (8.775 euros) ao sector.

Consello Veciñal: 

Recuperación do seu funcionamento coa implicación na participación activa que permita establecer un procedemento de "motivación e compromiso activo" dos axentes de representación cidadán arredor dos asuntos de interese para o seu propio territorio. A súa funcionalidade incluirá a participación na elaboración de propostas de actuación que deben ser consideradas na elaboración de futuros orzamentos. A disponibilidade de recursos marcará a súa priorización.

Consello Local de Consumo: 

Emitirá parecer sobre as propostas de "actividade de consumo" (14.000 euros) e, tamén, criterios a respecto das "transferencias" (3.000 euros) ás entidades do sector. 

Consello de Normalización Lingüistica: 

Incremento da dotación prevista para o Servicio Municipal de ata, polo menos, 6.000 euros e compromiso de recuperar o funcionamento do Consello, rematando os traballos inacabados no anterior periodo de mandato. Con estes recursos económicos, convocará un Premio para recoñecer o uso e promoción do Idioma Galego entre o Comercio Local, dotado de 1.800 euros; ao modo e maneiras que xa se fai noutros concellos (Compostela). Este tipo de iniciativas, ademáis conta co apoio da Dron. Xeral de Política Lingüística da Xunta de Galicia.

VII

Benestar Social

No Orzamento, márcase a dinámica de goberno que debería conformarse sobre catro eixos básicos:

1 Aumentar a calidade de vida

A calidade de vida comeza polo emprego e a vivenda, necesidades básicas nas que o Concello debe xogar un papel máis activo, aportando solucións. O nivel de vida dunha cidade tamén se reflicte nos servicios que ofrece. O noso obxectivo debe ser melloralos e conseguir que cheguen a todo o ámbito territorial do concello. A mellora dos indicadores sociais e das condicións de vida dos veciños e veciñas de Vilagarcía constitúe un obxectivo prioritario e definitorio dun goberno progresista.

2 Crecemento sustentable

O crecemento que queremos para Vilagarcía non debe ser a costa de hipotecar o noso futuro. Ten que ser respectuoso coas persoas e coa recuperación do medio natural. 

3  Participación cidadá

Debemos procurar que a cidadanía se sinta protagonista das decisións que toma o Concello. Potenciar a participación cidadá debe ser sempre un obxectivo prioritario da acción de goberno. Estimula-la participación colectiva na vida política é, ademais, avanzar na democratización real da sociedade.

4 Eficacia e imaxinación
Cambiar as cousas para melloralas e lograr maior eficacia ten que ser  a base do modelo de xestión política. Para afrontar os grandes retos que ten Vilagarcía por diante fai falla capacidade e imaxinación para captar recursos públicos e privados, sempre co beneficio social como obxectivo. 

� A denominación é unha suxerencia, e nada máis, do BNG


� 	Consello de Contas de Galicia - Proxecto de Informe de Fiscalización do Concello de Vilagarcía de Arousa. Exercicio/2000 (Páxinas 14 e 15) 

